
 Tanslator’s Name / Kplɔ́ntínmɛtɔ́ ɔ́: Vivien Gboyo     

 Reference / Xixamɛ: 1 Timothy 3:16-4:6 / 1 Timɔtée 3:16-4:6 

 

 

Wěmata 3 

Xixamɛ 16 

Un ná fó wěmata atɔngɔ́ ɔ́.  

Nǔgbó wɛ, mɛ ɖěbǔ sixú gbɛ́ ǎ; nǔbúdo e ɖo mawusinsɛn mɛ ɔ́ d'agba. “É wá 

gbɛtɔ́ ɖɔhun; Yɛsinsɛn ɖe e xlɛ́ ɖɔ é nyí hwɛjijɔnɔ; wɛnsagun Mawu tɔn lɛ́ɛ 

mɔ ɛ. È ɖɔ xó tɔn nú akɔta lɛ́ɛ bǐ; è ɖi nǔ n'i gbɔn gbɛ ɔ́ bǐ mɛ; Mawu sɔ́ ɛ yi 

jǐxwé ɖo susu mɛ.” (1 Timɔtée 3.16) 

Wě wíwé ɔ́, wěma kanɖé ko atɔ́ɔn nukún ɖokpó (66) wɛ ɖ’émɛ bɔ xó nǔgbó kɛ́ɖɛ́ 

wɛ ɖo wěma énɛ́ lɛ́ɛ mɛ. Lo ɔ́, xó ɖetɛ́ ɖo tají bɔ énɛ́ ɔ́ wɛ agun ná nɔ́ lá ɖo égbé 

zángbe ? 

Nǔ kánbyɔ́ énɛ́ ɔ́ sín sin wɛ Mɛsɛ́dó Pɔ́lu ná gbɔn xixamɛ élɔ́ e mǐ xa ɔ́ mɛ. Xó lɛ́ɛ 

ɖě bɔ dó ɖě wú bo sɔgbe.  

Wěmata 4 

Xixamɛ 1 

Un ná jɛ wěmata ɛnɛgɔ́ ɔ́ xá jí ɖo wěma nukɔntɔn e è wlán sɛ́dó Timɔtée ɔ́ mɛ.  

Yɛsinsɛn ɖésú ko ɖɔ céɖécéɖé ɖɔ azǎn gǔdo gúdo tɔn lɛ́ɛ mɛ ɔ́, mɛɖé lɛ́ɛ ná jó 

nǔɖiɖi dó, bó ná ɖótó yɛ e nɔ flú mɛ lɛ́ɛ kpódó yɛ nyanya lɛ́ɛ sín nǔkplɔ́nmɛ 

kpó. (1 Timɔtée 4.1) 



Mɛ e zé jǐ ɖiɖe yětɔn bǐ dó Jezu mɛ lɛ́ɛ bǐ wɛ ɖó ná tɔ́n ahwan nǔkplɔ́mɛ abǐ walɔ 

nyanya e gbeyíɖɔ nyanya lɛ́ɛ kpó sinsɛn agɔ lɛ́ɛ kpó kó fúnfún kpé lɛ́ɛ. 

Sinsɛn agɔ, mɛsɛ́dó nyanya kpódó Judáa gbɛtɔ́ lɛ́ɛ ná fɔ́n bó ɖe tɛgbɛ. Cóbó nú 

Pɔlu ná wlán wěma élɔ sɛ́dó Timɔtée ɔ́, é kó ɖɔ sɛ́dó agun Efɛ́zi tɔn ɖɔ : 

Un tunwun ɖɔ nyɛ wá yi gúdo ɔ́, gbɛtɔ́ dídá ajanuhla ɖɔhun ɖé lɛ́ɛ na wá byɔ́ 

mi mɛ, lobo na kú nǔbláwǔ ɖěbǔ nú agunví lɛ́ɛ ǎ. 30Đo mi ɖésúnɔ mɛ ɔ́, mɛɖé 

lɛ́ɛ na wá sí te, bó jɛ nǔ e ma sɔgbe xá Wɛn Ɖagbe ɔ́ ǎ lɛ́ɛ kplɔ́n mɛ jí, bɔ mɛ 

gěgé ná xwedó yě ɖo mɛ e ɖi nǔ nú Jezu lɛ́ɛ mɛ. (Mɛsɛ́dó 20-29-30).  

Hǔn Pɔlu ɖo ɖiɖɔ nú Timɔtée wɛ ɖɔ mɛ gěgé ná wá jó nǔɖiɖi dó ɖo azǎn gǔdo 

gúdo tɔn lɛ́ɛ mɛ. 

Mɛ mɔhun lɛ́ɛ xó ɖɔ wɛ Jezu ɖe bo dó lǒ élɔ : 

“Nya ɖé tɔ́n gbe ɖokpó, bó yi nǔkún tɔn hú gbé. Hwenu e é ɖo nǔkún ɔ́ hú 

gbɔn gle ɔ́ mɛ wɛ ɔ́, ɖě yi jɛ ali jí, bɔ è gbɔn jí, lobɔ xɛ lɛ́ɛ cyán ɖu. Đě wá jɛ 

awǐnnyakan mɛ, fí e kɔ́ gěgé ɖé ma ɖe ǎ é; ée yě wú ɔ́, yě fyɔ́ tlóló, ɖó yě mɔ 

fífá ǎ. Nǔkún e jɛ awǐnnyakan mɛ lɛ́ɛ é ɔ́, mɛ e nɔ se Mawuxó ɔ́, lobo nɔ yí 

kpódó xomɛhunhun kpán lɛ́ɛ wɛ; lo ɔ́, xó ɔ́ nɔ lí dǒ ɖo ayi yětɔn mɛ ǎ, yě nɔ́ ɖi 

nǔ nú azǎn ɖé; bɔ nǔxámɛ hwenu wá su ɔ́, yě nɔ́ jó agɔ. (Luki 8.5, 6, 13).  

Judáa nɔ xá Jezu káká nú xwe atɔn (3) bo tunwun i ganjí bó ká lɛ́ tunwun nǔ e 

axɔ́súɖuto Mawu tɔn nyí e cóbó ká kpɔ́n bó zé zomɛ sín ali. 

Mɛ lɛ́ɛ ná jó nǔɖiɖi dó ɖo azǎn gǔdo gúdo tɔn lɛ́ɛ mɛ e xó ɖɔ wɛ Mɛsɛ́dó Pɔ́lu ɖe 

ɔ́ kó bɛ́ sín hwenu Klisu kó wá  nukɔntɔn e ɖokpó. 

Xixamɛ élɔ lɛ́ɛ lɔmɔ̌ ɖɔ xó déwú ɖo alɛnunu wéma yɔ̌yɔ́ ɔ́ mɛ : Testament 

(Eblée 1.2; 9.26; 1 Piyɛ́ɛ 1.20; 1 Jáan 2.18).  

Mɛsɛ́dó Jáan ko ɖɔ : Mɛvívɛ́ná ce lɛ́ɛ mi, mi ma nɔ ɖi nǔ nú mɛ e ɖɔ émí ɖó 

Yɛ Mawu tɔn lɛ́ɛ é bǐ ó, mi nɔ to dó yě kpɔ́n hwɛ̌, bó ná kpɔ́n ɖɔ Yɛ Mawu tɔn 

ɔ́ jɛ́n ɖo yě mɛ nǔgbó ají; ɖó gbeyíɖɔmawutɔn-nyíjɛtɔ́ gěgé ko gba kpé gbɛ ɔ́ 

mɛ din.  (1 Jáan 4.1) 

Nǔgbó ɖaxó bǐ ɔ́ wɛ nyí ɖɔ Mawu húzú gbɛtɔ́ bó dó hwlɛ́n mǐ gán bɔ hwlɛ́gán sɔ́ 

ɖo fíɖé zɛ Jezu mɛ́ wú ǎ, é tlɛ byɔ́ ɖɔ è na sá vɔ́ ɖé abǐ è na wa ɖagbe hwɛ bó mɔ 

hwlɛ́ngán ǎ. 

Xixamɛ 2 

Un ná yi nukɔn déjí.  



Yě ná ɖótó nǔ énɛ́ lɛ́ɛ ɖo yɛmɛnúwatɔ́ lɛ́ɛ kpó adingbannɔ lɛ́ɛ kpó sín nu, bó 

ná jó yěɖée dó bɔ yɛmɛnúwatɔ́ énɛ́ lɛ́ɛ e nǔmasɔgbewiwa ɖó wuntun ayixa 

yětɔn lɛ́ɛ gan zozo wɛ è dǒ ɖó wuntun ɖɔhun lɛ́ɛ ná dɔn yě bǐ bǔ. (1 Timɔtée 

4.2).  

Sinsɛn agɔ lɛ́ɛ ɔ́, Awǒvi gɔ́n wɛ yě nɔ́ gosín bɔ mɛsɛ́dó tɔn lɛ́ɛ nɔ́ sɔ́ nukplɔ́mɛ 

nyanya lɛ́ɛ nyi to jí. Mɛsɛ́dó énɛ́ lɛ́ɛ nɔ bló mɛ ɖagbe ɖo wěxo bó nɔ́ mɔ tɛn fúnfún 

adingban yětɔn kpé.  Mɛsɛ́dó nyanya énɛ́ lɛ́ɛ tlɛ hɛn ɔ́ yě ná nyí mɛ nukún ɖ’éjí, 

sinɛngán, wěmasetɔ́ ɖaxó, abǐ ɖagbe watɔ ɖé.  

Xixamɛ 3 

Mɛ énɛ́ lɛ́ɛ nɔ dó sɛ́n ɖɔ è ma da asú ó, è ma ka da asi ó. Yě nɔ dó nǔɖuɖu ɖé 

lɛ́ɛ sín sɛ́n nú mɛ; lo ɔ́, Mawu bló nǔɖuɖu énɛ́ lɛ́ɛ, bónú nǔɖitɔ́ e mɔ nukúnnú 

jɛ nǔgbó ɔ́ wú lɛ́ɛ ná nɔ ɖu kpó kúdídó kpó. (1 Timɔtée 4.3). 

Pɔ́lu ná sinsɛn agɔ ɖokpó sín kpɔ́ndéwú ɖo fí. Sinsɛn énɛ́ ɔ́ gbakpé Efɛ́zi sín agun 

mɛ. È nyí yě gbɛ́ Klisu abǐ yě gbɛ́ hwlɛ́gán xó ɔ́ wɛ din a ǎ. Nǔ kpɛví kpɛví lɛ́ɛ wɛ 

Awǒvi nɔ zé dó wa nǔ ɖɛ̌ɖɛ̌ɛ. Nǔkplɔ́mɛ ɖěbǔ e ma xwedó Mawu xó ǎ ɔ́, é tlɛ́ bo 

hwe ɔ́, awǒvi hɛn é ná zán dó hɛn nǔ gblé. 

Nǔ e mɛsɛ́dó agɔ lɛ́ɛ ka nɔ wa nyi do ɔ́ wɛ nyí ɖɔ yě nɔ́ ba hunxlɛ́mɛ ɖo xó Mawu 

tɔn mɛ ǎ. Yě nɔ́ yí gbe ɖɔ nǔ e Mawu bló ɔ́ bǐ wɛ nyí nǔ ɖagbe ǎ. Lo ɔ́ ée Mawu 

ká bló gbɛ ɔ́ fó ɔ́, é nyɔ́ nukún tɔn mɛ bɔ é ɖɔ é nyɔ́. Mi nú má xa xó ɔ́ : 

Mawu mɔ ɖɔ nǔ e émí bló lɛ́ɛ bǐ ɔ́, nǔ ɖagbe wɛ yě nyí tawun. Zǎn kú, bɔ ayǐ 

hɔ́n. Azǎn ayizɛ́ngɔ́ ɔ́ nɛ́. (Bǐbɛ́mɛ 1.31).  

Ényí Mawu dá nǔɖuɖu lɛ́ɛ, asi dida kpó nǔ lɛ́ɛ bǐ hǔn yě bǐ wɛ nyɔ́ nú ɖagbe gbɛtɔ́ 

tɔn. 

Xixamɛ 4 

Đó nǔ e Mawu bló lɛ́ɛ bǐ wɛ nyɔ́, bɔ è sixú dó ɖě sín sɛ́n nú mɛ ǎ; bǐ wɛ è ɖǒ ná yí 

kpódó kúdídó kpó (1 Timɔtée 4.4). 

Mɛsɛdó Pɔ́lu ɖɔ nǔ ɖěbǔ kún nyí sɔ́nyigbě ó lo ɔ́ nǔɖuɖu ɖé lɛ́ɛ ɖe bo nɔ yí agbaza 

mǐ tɔn ǎ. Ɖo kpɛ́dónú Mawu mɛ ɔ́, nǔɖitɔ́ ná nɔ́ xɔ susu nú n’i bó ná nɔ́ mɔ nǔ jɛ 

wú ɖɔ nǔ é bló ɔ́ bǐ wɛ nyɔ́.  

Xixamɛ 5 

Đó Mawuxó ɔ́ kpódó ɖɛxixo kpán nɔ bló bɔ nǔ bǐ nɔ húzú nǔ mímɛ́. (1 Timɔtée 

4.5).  



Nǔ e un nɔ yí sín Mawu gɔ́n lɛ́ɛ bǐ káká jɛ nǔɖuɖu lɛ́ɛ jí ɔ́ bǐ wɛ nɔ́ nyí kínklán 

zun wiwé gbɔn ɖɛxixo mɛ. Ɖɛxixo énɛ́ ɔ́ nyí nǔ tunwun nú Mawu Gbɛdátɔ́ ɔ́. Nǔ 

e ká nylá ɔ́, mǐ bǐ wɛ nɔ wa nǔ ɖi avǔn e zɔn langó ɖé jí bó sɔ́ ɖu e ɖɔhun. É nɔ́ dó 

kú tɔn nú mɛɖé ǎ.   

Wegɔ́ ɔ́, Mawuxó ɔ́ nɔ́ bló bɔ nǔɖuɖu lɛ́ɛ bǐ nɔ́ nyí kínklán zun wiwé. Ɖo wěma 

élɔ́ lɛ́ɛ mɛ ɔ́, xó e nɔ́ hwlɛ́n mɛ gán e wɛ nyí Mawuxó ɔ́.  (2 Timɔtée 2.9; Titu 

2.5).  

Mɛ e nɔ́ ɖe jǐ dó Jezu-Klisu wú lɛ́ɛ ɔ́, yě nɔ́ tunwun nǔgbó ɔ́ bó nɔ mɔ kan túntún 

sín Mɔyízi sín sɛ́n e é dó lɛ́ɛ mɛ, tlala ɔ́, sɛ́n é kan nǔɖuɖu lɛ́ɛ. 

Wa e Jezu wá ɔ́ ɖyɔ́ nǔ lɛ́ɛ bǐ. Éyɛ́ ɖésú ɖɔ ɖɔ : 

Jezu yí gbe nú yě ɖɔ: “Midɛɛ lɛ́ɛ lɔmɔ̌ ɔ́, nǔnywɛ́ hwedó mi sɔ mɔ̌ wɛ a? Hǔn 

mi tunwun ɖɔ nǔ e nɔ́ byɔ́ gbɛtɔ́ xomɛ ɔ́ kún sixú hɛn ɛ blí ó ǎ cé? 19Đó nǔ 

énɛ́ ɔ́, ayi mɛ wɛ é nɔ́ byɔ́ ǎ, adɔgo mɛ wɛ é nɔ́ byɔ́, bó nɔ́ wá yi tɔ́n hwenu è nɔ 

wá yi afɔ jí é.” (Gbɔn xó énɛ́ gbla mɛ ɔ́, Jezu lɛ́ ɖo ɖiɖe xlɛ́ wɛ ɖɔ nǔɖuɖu bǐ 

wɛ nyɔ́ bɔ è nǎ ɖu.) (Maki 7.18-19) 

Xixamɛ élɔ́ lɛ́ɛ ɖésú kɛ nu dó xó ɖokpó énɛ́ ɔ́ wú : Mɛsɛ́dó 10.9-15 ; Hlɔ̌manu 

14.1-2 ; Kolósinu 2.16-17. 

Nǔɖuɖu xó ɔ́, è ɖɔ azɔn mɔkpán ɖo alɛnunu wéma yɔ̌yɔ́ ɔ́ mɛ. Pɔ́lu ɖɔ xó énɛ́ ɔ́ 

gbɔn alɔkpa ɖokpó ɔ́ jí gbɔn fí lɛ́ɛ bǐ ǎ ; lo ɔ́, é nɔ́ byɔ́ ɖɔ mɛɖé ní má nɔ ɖɔ dandan 

lěe émí wa nǔ gbɔn é jɛ́n wɛ nɔzo émítɔn lɔ ná wa nǔ gbɔn bó nɔ́ dá hwɛ n’i ó. 

Mi ma jó miɖée dó bónú kplɔ́n baɖabaɖa tɛnmɛ tɛnmɛ lɛ́ɛ dɔn mi bú ó; é nyɔ́ 

nú fɛ́nú Mawu tɔn ní bló nú ayixa mǐtɔn ní lí dǒ. Ní ma nyí sɛ́n e è dǒ dó 

nǔɖuɖu tɛnmɛ tɛnmɛ lɛ́ɛ wú ɔ́ wɛ ná zɔ́n bɔ ayixa mǐtɔn ná lí dǒ ó; mɛ e nɔ 

nyi sɛ́n énɛ́ lɛ́ɛ nɔ mɔ le ɖé ɖ'é mɛ gbeɖé ǎ. (Eblée 13.9).  

Xixamɛ 6  

A kplɔ́n nǔ énɛ́ lɛ́ɛ nɔví lɛ́ɛ ɔ́, a nǎ nyí Klísu Jezu sín mɛsɛntɔ́ ɖagbe, bó ná ɖe 

xlɛ́ ɖɔ nǔɖiɖixó kpódó nǔkplɔ́nmɛ titewungbe e a xwedó lɛ́ɛ kpán wɛ nyí 

Yɛsinsɛn sín nǔɖuɖu nú we. (1 Timɔtée 4.6).  

Pɔ́lu ɖɔ xó ɖo fí kpó fífá kpó. É ɖɔ dandan wɛ Timɔtée ná wa nǔ gbɔn mɔ̌ ǎ, lo ɔ́ 

é ɖɔ é ní kplɔ́n yě nǔ e émí kplɔ́n ɛ lɛ́ɛ kpó fifá kpó. Énɛ́ ɔ́, yě ná mɔ ɖɔ mɛsɛntɔ́ 

ɖagbe Jezu-Klisu tɔn wɛ ényí. 


